
	ӨВГӨН УУРХАЙЧНЫ ХУВЬ ТАВИЛАН

	“УЛСЫН ХЭВЛЭЛИЙН ГАЗАР” Улаанбаатар хотноо 1983 онд эрхлэн хэвлүүлсэн “П. БАЖОВ : НОГООЛИН ХАЙРЦАГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Медная доля

	 

	ӨВГӨН УУРХАЙЧНЫ ХУВЬ ТАВИЛАН

	Миний төрж өссөн газар Сысертийн уурхайн тойргийн нутаг хойд талаараа Ревдиний заводын дэвсгэр нутагтай «Лабаз» гэдэг сонин нэртэй уулын ойролцоо хошууран очиж хил нийлдэг байлаа. 

	Би энэ зууны эхээр, 1902—1903 оны үед төрсөн нутагтаа эргэж ирсэн юм. Санамсаргүй тохиолдсон болоод ч тэр үү, миний санаанаас огт гардаггүй юм. 

	Крылатын уурхайгаас Балабан ууланд очих гэж гараад модыг цавчиж гаргасан зам дагаад тэс хөндлөн явчихжээ. Буруутсанаа мэдээд «газар дөтлөх» гэж байж бүр төөрч орхилоо. Аз болж, ойд зулзаган нарс цавчин сийрүүлж байсан хоёр залуутай дайралдаад Балабан уулын чигийг багцаалж байгаагаа хэлэхэд хоёр залуу хөхрөлдсөнөө бие биеэсээ өрсөн надад зам зааж өгөв. Тэгээд нэг нь учрыг оллоо гэж надад итгэхгүй байгаа бололтой:

	— Та энэ замаараа хагас мод хэртэй цаашаа яв. Тэгэхэд мөр дээр чинь нэг хөгшин далдуу мод дайралдана. Далдуу модны дэргэдээс баруун зүгт одсон тодхон зөрөг бий. Тэр зөргөөр ороод явбал төөрөхгүй, шууд Лабаз уулан дээр хүрээд очно. Тэнд Мисилов гэдэг өвгөн манаа манаж суугаа. Тэр өвгөн танд Балабан уулыг чинь алганыхаа толио дээр байгаа юм шиг заагаад өгнө. Волчиха уулын барааг харж ч болно. Манай тэр өвгөн манаач ийм юманд цааргалахгүй шүү. Их яриа, алт шиг хэрэгтэй юм ярьдаг хүн дээ. Мисилов өвгөнтэй цэлмэг дулаахан, тэнгэр муухай ямар ч өдөр хөөрч суухад уйдахгүй шүү гэж надад зөвлөсөн юм.

	Тэр хүүгийн өгсөн зөвлөгөө миний санаанд таарлаа. Нарс, хусны хажуугаар далдуу мод хольж ургасан тэр хошуурсан хэсэг газрыг очиж үзмээр санагдав. Тэнд «заводын давирхай нэрдэг газар байдаг бөгөөд бас цаана нь холгүй Ревдиний заводын харьяа давирхай нэрдэг газар бий» гэж томчуулын ярьж байсныг Хээрийн заводын нутагт жижигхэн хүүхэд гүйж явахдаа сонссон билээ. Хээрийн завод, Ревдиний заводын ойролцоо, Ижбулаг нуурын эрэгт харь нутгийн хүмүүс зэс эрж, газар сэндчиж байгаа гэж Крылатын уурхайнхан ярьж байхыг сонссон юм. 

	Лабаз уулын орой дээр гарахад ой модыг хэсэг хэсэг дөрвөлжлөн огтолсон, хүн амьтангүй, модтой гүвээ үргэлжилж, хадлан авдаг газар, энд тэнд суурин газар харагдах нь намайг багахан байх үеийн манай хязгаар нутаг ерийн байдлаараа ажээ. Хойд талд ойрхон Волчиха уул дүнхийж харагдах бөгөөд өмнө зүгт арван таван километр зайтай миний очих гэж зорьж яваа Балабан уул хөхөрнө. 

	Мисилов өвгөн хөнгөн шингэн, эелдэгхэн зантай, амьдралынхаа туршид үзэж өнгөрүүлсэн бүхнийг хуучлах дуртай настайчуулын нэг байлаа. Урьд өмнө үзээгүй надтай уулзсандаа өвгөн ихэд баярлан түүдэг гал түлж, дундуур хувингийн багтаамжтай төмөр данхандаа цай чаналаа. Өвгөн бид хоёрын яриа төвөггүй эхэлж, юм юмнаас, тэгэхдээ ажилчид хийх ажилгүй болж, нэг насаар амь зууж идээшиж дассан нутгаа орхиж газар орон барж тэнэх болсныг голчлон хүүрнэж суулаа. 

	— Би гурван хүү, нэг охиныг өсгөж гарыг нь ганзаганд хүргэсэн хүн. Тэгээд одоо насаа өтлөхөд зочилж очих айлгүй боллоо. Хэдэн хүүхэд минь орхиод тарчихлаа. Чимкент хотод цэргийн албанд сууж байгаа отгон хүү минь саяхан захидал ирүүлжээ... «Таны бичсэн захидлыг уншаад гэртээ очоод хийх ажил байхгүй гэдгийг мэдлээ. Иймд цэргийн албыг улиран хаахыг аав минь зөвшөөрөөч» гэж бичжээ. Ууган хүү Абаканы завод руу явчихсан. Дунд хүү Михайло минь Барнаул хотод нэг засварын газар ажилд оржээ. Охиноо ач нартайгаа ойрмогхон үдэж мордууллаа. Нөхөр нь Дугийн тээрмийн газар машинчаар орсон юм. Эд л арай дөт шүү байгаа нь энэ. Ингээд л тараад тараад явчих юм даа гэж өвгөн гомдол барин ярилаа. 

	Мисилов өвгөн хэсэг дуугүй сууснаа өөрийнхөө тухай ярилаа. 

	— Казарина тосгонд төрсөн хүн. Зэс элбэгтэй Сысертийн хавьд өссөн. Манай нутагт төмрийн хүдэр, бусад хүдрийн уурхай элбэг байснаас биш зэсийн уурхай байгаагүй билээ. Хөдөө тосгонд би тариа тарьж амь зуух ёстой хүн боловч уурхайд, тэгэхдээ бүр зэсийн уурхайд зовлонгоо эдлэх тавилантай байжээ. Залуудаа, эзний унагыг санаандгүй хутгалж гэнэдсэн юм. Эзэн авгай намайг Хээрийн заводод авчирч Гумешкийн уурхайд хөөж орууллаа. Би арван таван жил тэр бал бурмыг үмхэлсэн болохоор ямаршуу амттайг нь сайн мэддэг болсон юм. Эрх чөлөөгөө олсноос хойш уурхайг орхиж, янз бүрийн ажил хийж үзсэн боловч газар дор зовлонгоо эдэлж дасчихсан болоод уурхайд эргэж ирээд нөгөө хүдрээ малтлаа. Эндхийн эздээс арай илүү ухаантай эзэд байгаа болов уу гэж хайж үзсэн юм. 

	Тэгээд Мисилов өвгөн Волчиха уулыг зааж, 

	— Тэр зүгт гурван зуу гаруй мод газар явж Турьиний хүдрийн уурхай хүрч явлаа. Балабан уул руу зааж, — Тийшээ хоёр зуугаад мод газар явж Карабаш уулыг бишгүй л харлаа. Сайн эзнийг хаана ч олж үзсэнгүй. Гэхдээ газар дэлхийдээ гомдох юм алга. Газрын баялаг гэгч энд тэндгүй байна. Шингэх нарны туяа тусах хажууд зэс, ургах наран тусах хажууд төмөр байгаа юм. Гагцхүү би зэс ухах тавилантай хүн байжээ. Бүх насаараа шингэх наран тусах хажуу дагаж явлаа. Одоо насаа өтөлсөн хойно анир чимээгүй ойд ирж шингэлээ. Хувь тавилан гэдэг чинь эзнээ орхидоггүй юм байна. Энэ нутагт хүмүүс зэс эрж, газар сэндчиж байгааг дуулаа л биз дээ. Миний бодоход, эрэхийн хэрэггүй, шууд л цооног ухмаар байгаа юм. Яасан ч энэ хавьд зэс бий дээ. Газрын хэвгийгээр мэдэж байна. Тэр харагдах уулын хэц ч манай эндхийн Гумешк, Карабаш, Калата, Турьинээс ялгаагүй. Тэнд яагаад зэс байхгүй байх бил ээ? Энэ хавь чинь барагдашгүй их зэстэй газар шүү. Чи бид хоёрын дэмий юм ярьж суугаа ууланд ч зэс бий. Энэ уулыг Лабаз гэж нэрлэдэг. Яагаад ийм нэр өг өө вэ? Магадгүй тэрэг чаргаар зөөгөөд барахгүй арвин баялагтай уул байж болно! Манай Кунгурка шиг хэчнээн ч тосгоны хүн амьтныг хооллож хүрэх юм шүү гэлээ.

	Өвгөн манаач санаа алдан байж:

	— Ээ зайлуул! Хүн гэдэг амьтан энэ их баялгийн цөвдлийг нь ч цуглуулаад авч чадахгүй, хажуугаар нь гүйгээд байх юм чухам даа! гэлээ.

	Тэгээд өвгөн уулын хэцийг заагаад:

	— Хаана ч ялгаагүй. Өндөрхөн уулын орой дээр гараад харахад энэ гурван уулын хэц л нүдэнд өртөнө. Энэ уулын хэц зах хязгааргүй билээ. Аль нь ч голдоо цул чулуу, сайхан чулуутай даа! гэлцдэг юм. Гагцхүү ард нийтээрээ боссон цагт бүтэх ажил билээ. Демидовынхан, Турчаниновынхан бишгүй л маажиж малтсан юм. Тэд юу л базаав гэж. Өт хорхой явж өнгөрсөн мэт мөр ч үлдээсэнгүй ажээ. Гумешкийг аваад үзье л дээ. Энэ хавьдаа л хамгийн ууган уурхай, анх зэс ашиглаж эхэлсэн газар гэж хэлж болно. Зуун тавиадхан жил ухаад л бүгдийг нь барчихсан гэж бодож байна уу? Гүнзгийхэн ухаад үзвэл бидний ач гуч нарт хүрэхүйц юм үлдсэн бий. Энд тэндгүй зэс байна. Төмөр, бас бус олон янзын хүдэр их бий шүү. Шингэх нарны туяа тусах хажууд алт ч бий. Гагцхүү зэстэй холилдсон болохоор авахад л ярвигтай байх даа гэж Мисилов өвгөн нэмж хэлсэн юм. 

	Өвгөн уурхайчны энэ яриа зугаатай санагдсан бөгөөд зөнч үг байж билээ. Мисилов өвгөн гагцхүү хэмжээний хувьд жаалхан ташаарчээ. Лабаз уулын зэсийн хүдрийг одоо тэрэг чаргаар биш галт тэрэгний цуваа цуваагаар зөөж байна. Уурхайн дэргэдэх суурин тэр үеийн тосгонтой зүйрлэх аргагүй, хэдэн арван мянган хүн суудаг хот болж өргөжжээ. Өвгөний манаач Гумешкийн уурхайн талаар сүрхий онож хэлсэн юм. Тэнд өрөмдөж асар их зэсийн хүдэр илрүүллээ. «Шингэх нарны туяа тусах хажууд зэс бий» гэсэн нь үлгэр домог биш байж мэдэх билээ. 

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

